
Annotasiya: Ushbu maqolada yog‘och, yog‘ochning xususiyatlari,  yog‘och 

materiallarning keng ko‘lamda ishlatilishi, yog‘och materiallardan murakkab bo‘lmagan 

detallar va buyumlar tayyorlash texnologiyasi to‘g‘risida ma’lumotlar keltirilgan. 

Kalit so‘zlar va iboralar: yog‘och, avtomobilsozlik, vagonsozlik, kemasozlik, 

ko‘mir sanoati, qog‘oz-sellyuloza sanoati, faner, mebel, sport inventarlari, gugurt 

tayyorlash, rama. 

 

Yog‘och tayyor qurilish materiali bo‘lib, u xalq xo‘jaligining turli sohalarida keng 

ko‘lamda ishlatiladi. Yog‘och yog‘och tokorlikda ishlatiladigan asosiy material 

hisoblanadi. Undan qurilish va inshootlarda, avtomobilsozlik, vagonsozlik, kemasozlik, 

kimyo va ko‘mir sanoatida, qog‘oz-sellyuloza sanoatida, faner, mebel, sport 

inventarlari, gugurt tayyorlashda va boshqa sohalarda foydalaniladi. 

Yog‘ochning keng ko‘lamda ishlatilishiga sabab uning texnikaviy xossalarining 

yuqoriligidir. Yog‘ochni ishlash oson, vazni yengil, puxtaligi yuqori, issiqlik va elektrni 

yomon o‘tkazadi, kislota va ishqorlar ta’sirida tez yemirilmaydi, ko‘pchilik 

yog‘ochlarning tashqi ko‘rinishi chiroyli bo‘lib, puxta yelimlanuvchan bo‘ladi va yaxshi 

pardozlanadi. Ammo yog‘ochning ayrim kamchiliklari ham bor: temperatura, namlik 

o‘zgarishi natijasida yog‘och qurib tob tashlaydi, nam tortib shishadi, eshilib-toblanadi, 

yoriladi va h.k. 

Yog‘ochning puxtaligi, qattiqligi va boshqa mexanikaviy xossalari, metallardagi 

singari, turli yo‘nalishda turlichadir, yog‘ochning mexanikaviy xossalari nam ta’sirida 

keskin kamayadi. Yog‘och oson alangalanadi, chirishga, hasharotlarning yemirishiga 

qarshilik ko‘rsata olmaydi. Bundan tashqari, yog‘ochda ayrim nuqsonlar ham bo‘lib, 

bular yog‘och sifatining pasayishiga olib keladi. 

Hozirgi kunda yog‘och bilan ishlash korxonalarida tabiiy yog‘och o‘rnini oladigan 

yangi tur yog‘och materiallar ishlab chiqarilmoqda va ishlatilmoqda. Yog‘och ishlash 

korxonalarida hosil bo‘ladigan chiqindilardan: arra to‘poni va payraxalarni presslash 

yo‘li bilan tayyorlanayotgan yog‘och materiallar tabiiy yog‘ochlarda uchraydigan har 

qanday nuqsonlardan, kamchiliklardan xoli, puxtalik jihatidan ustun bo‘lib, ayrim 

hollarda metall o‘rnini ham olmoqda (presslangan yog‘och materiallardan hatto 

podshipnik va mashina detallari tayyorlanadi). Sanoatda ishlab chiqarilayotgan ayrim 

presslangan yog‘och materiallar qurilishlarda, mebel korxonalarida keng 

ishlatilmoqda. 

Ishlab chiqarishda har qanday buyum tayyorlashda materialdan to‘g‘ri va 

tejamkorlik bilan foydalanish, tayyorlangan buyumning sifatini, ishlab chiqarishning 

samaradorligini oshirish uchun ishlatiladigan materialning turini, xususiyatini, unga 

ishlov berish texnologiyasini bilish talab etiladi. Shunga ko‘ra o‘quvchilarni xalq 

xo‘jaligining turli sohalarida ishlatiladigan yog‘och materiallarining tuzilishi, turlari, 

xossalari, ularga ishlov berish usullari bilan tanishtirib o‘tamiz. 

Bevosita birikma yog‘och konstruksiyalarda keng qo‘llaniladi va siqiluvchi bir 

elementdan zo‘riqishni ikkinchisiga burchak ostida yoki element o‘qi bo‘ylab uzatishda 

qo‘llaniladi. Bunday birikmalar ferma belbog‘ining oraliq va tayanch tugunlarida, tekis 

va fazoviy murakkab konstruksiya elementlari tutashmalarida keng tarqalgan. 

O‘yib biriktirish xoda va chorqirralardan yasalgan konstruksiyalarda qo‘llaniladi. 

O‘yib biriktirish bir, ikki va uch tishli bo‘lishi mumkin. Sodda va ishonchli ishlashi 

uchun bir tishlisi keng tarqalgan. Ezilish tekisligi ta’sir kuchiga nisbatan 90° burchak 

ostida belgilanadi, tutashuvchi element o‘qi esa shu yuza markazidan o‘tishi kerak. Bu 

tadbirga ko‘ra, yorilish tekisligi bo‘yicha ishqalanish kuchi sodir bo‘ladi, birikmaning 

siljishga yaxshi ishlashi ta’minlanadi. 

Yarim yog‘ochli o‘yib biriktirishlar, chorqirra yoki g‘o‘lalarning uchini yarmigacha 

kesib, bir-biriga ulashda ishlatiladi, so‘ngra ular xavfsizlik bolti bilan mahkamlanadi. 

Bunday birikmalar stropilalarni bir-biriga biriktirishda ishlatilishi mumkin. Qiya kesib 

biriktirishlar yog‘och chorqirra yoki g‘o‘lalarning uzunligi bo‘yicha biriktirish zarur 

bo‘lganda ishlatiladi, ular ham konstruktiv bolt bilan mahkamlanadi. Yarim taxtali 

biriktirishlarda taxtalarning ikki tomonida ariqcha ochib, qo‘shni taxtalar 

jipslashtiriladi. Shipli biriktirishlarda yoki shpuntlarda taxtaning bir tomonida ariqcha, 

ikkinchi tomonida ship ochiladi va taxtalar bir-biriga jipslashtiriladi. 

Rama – asosiy yuk ko‘taruvchi yog‘och konstruksiyalarning turlaridan biri 

hisoblanadi. Ularning shakli ko‘pgina ishlab-chiqarish va jamoat binolariga mos keladi. 

Rama ustun va to‘sinlari tom yopma va devor konstruksiyalari uchun asos bo‘lib 

xizmat qiladi. Lekin ramaga juda ko‘p miqdordagi yog‘och materiallari talab qilinadi va 

ular 1224 metr oraliqlarda qo‘llaniladi. Xorijiy davlatlarda yog‘och ramalar 60 

metrgacha bo‘lgan oraliqlarda ham qo‘llanilmoqda. 

Statik sxemalari bo‘yicha ramalar statik aniq va statik noaniq turlarga bo‘linadi. 

Ularning afzalligi shundaki, rama kesimlaridagi zo‘riqishlar poydevorni cho‘kishiga 

bog‘liq emas va ularning tugun yechimlari soddaroq yechilgan. Kamchiligi tugunlarida 

katta zo‘riqishlar hosil bo‘lishidadir. Yog‘och ramalar sxemalari: a-uch sharnirli; b-ikki 

sharnirli, bikr mahkamlangan; v-ikki sharnirli sharnirli tayangan. Ikki sharnirli bikr 

tayanch tugunli sxema bir marta statik noaniq hisoblanadi. Bu sxemaning afzalligi, 

rama to‘sinining ustuni bilan birikish joyida eguvchi momentning qiymati nolga teng 

bo‘ladi. Kamchiligi ramada bikr tayanch tugunlarining mavjudligidir. Bikr tayanch 

tugunlari sharnirli tayanch tugunlariga nisbatan murakkabroqdir. Ikki sharnirli, 

sharnir tayanch tugunli ramalar ham bir marta statik noaniq hisoblanadi. Uch sharnirli 

yelimlangan yog‘och ramalar eng ko‘p tarqalgan ramalar hisoblanadi. Ular havonli va 

havonlar soni ikkitadan to‘rttagacha bo‘lishi mumkin. Ramadagi eng katta eguvchi 

moment, ramaning o‘stirma tugunida hosil bo‘ladi. Ramaning sarrovi to‘g‘ri chiziqli 

tekis bo‘lganligi uchun to‘sin va to‘shamalarni o‘rnatish, hamda tomda nishablikni 

qilish oson bo‘ladi. O‘stirmani tishli chok kesimida maksimal eguvchi moment hosil 

bo‘ladi. Yelimlangan uch sharnirli to‘rt havonli rama - ikkita ustundan, ikkita 

o‘zgaruvchan kesimli yarim sarrovlardan va o‘zgarmas kesimli to‘rtta havonlardan 

tashkil topadi. Havonlar sarrovlarga qo‘shimcha tayanch sifatida ishlaydi va shuning 

uchun sarrovdagi eguvchi moment qiymatini qisman kamaytiradi. Yelimlangan uch 

sharnirli ikki havonli ramalar - ikkita ustundan, ikkita o‘zgaruvchan kesimli yarim 

sarrovlardan va o‘zgarmas kesimli ikkita havonlardan tashkil topadi. Bu ramaning 

asosiy kamchiligi, ular o‘stirma qismidagi cho‘zilish zo‘riqishini kattaligidadir. 

Yelimlangan yog‘och tayanch ichki havonli uch sharnirli rama - ikkita yarim 

sarrovlardan, ikkita havonlardan va ikkita ustunlardan tashkil topadi. Yelimlangan 

yog‘och tayanch tashqi havonli uch sharnirli rama - xuddi ichki havonli ramaga 

o‘xshaydi, faqat havoni bu ramalarda tashqi bo‘ladi. 

Har qanday yog‘ochning ishlatilishi uning fizikaviy va mexanikaviy xossalariga, 

ishlatilish sharoitiga, miqdoriga va boshqalarga bog‘liq bo‘ladi. Texnikaning taraqqiy 

etishi natijasida yog‘och materiallardan foydalanish sohasida doimiy o‘zgarishlar ro‘y 

bermoqda. Yaqingacha ham yog‘och asosiy qurilish materiali hisoblanardi. Qurilish va 

inshootlarda yig‘ma temir-beton konstruksiyalarning ishlatilishi yog‘ochga bo‘lgan 

ehtiyojni ancha kamaytirdi. Shunga qaramasdan, yog‘och sellyuloza sanoatida hozirgi 

vaqtda asosiy material hisoblanadi. 

